
 
 
Rauche, Rauche, Rauche, Rauche 
Die ganzi Schwyz isch gege s’Rauche 
Ob Wirtschaft, Sport, Politik oder Kunscht 
Jede setzt Zaiche gege dr Dunscht 
Au d` Roche losst sich nit lumpe 
Ihre Turm  seht us wie ne verdruggte  Stumpe 
 
Das git mir wirgligg ganz schöön z’dängge 
Milliarde für e Oschte dien mir schängge 
Schöön wärs doch Natural-Abgoobe 
Wie wärs mit e paar Gamelschwoobe 
Mir Basler wisse die Idee, die hanni 
Mir schigge d’Zanolari und dr Reto Zanni 
 
Gosch e Mol ins Joggeli aabe 
Kasch di am FCB nit erlaabe 
 Mit Ergitsch, Gross und Malik Bappe 
Kriege si immer wiider ains uff Kappe 
Das isch will si kaine rüfflet 
Sit Gigi nur no Schmèggiwasser schnüfflet 
 
Ein vo uns zwai würd sich traue 
Am Barfi s’neu Casino z’baue 
Vorne dra dr Platz e riise Halle 
E Dach us Glas das würd uns gfalle 
Das koschtet  sicher sau viel Stùtz 
Doch wärsch im Schärme für in Mutz 
 
Dr Leu sait zum Gryff hesch luscht und Zyt 
Und kunsch mit mir an d’ Baumäss mit 
Der Vogel sait s’got laider nit 
Ich mach mit em Maa an dr Demo mit 
Bi so blööde Termin s’isch e’Froog vo dr Zyt 
Do lauft dr Böögg am Cortège mit. 
 
Zwüsche Puppehuus und Casino Basel 
Git’s kai Drämmlilärm es isch kai Gfasel 
Viel Gäld isch dört vo Private gflosse 
Problemlos het mes unter d’Schiine gosse 
Und genau so stark wie die Fädere dämpfe 
Muess dr FCB gege d’Zürcher kämpfe 
 
 
 
Geschüttelt und nicht gerührt hett dr Minu g’hucht 
Är hett gschwitzt, glitte jä s’hett en gschluucht 



Dr neu Bond schloot ii wie n’e Ärdbeebe 
Aber au mir Basler kenne d’Ärde beweege 
No e bitzeli stèèrgger mir würde’s loobe 
Und usprobiere bi de Schwoobe 
 
Lètscht Joor im Frielig kasch es nümme hèère 
Dr Vosseler duet gege die Zollfreii sich spèère 
Äär hoggt an dr Wiese bi Wind und Rääge 
Me ka nit baue nume sinetwäge 
Ganz anders isch’s in Basel e Hit 
Alli Strosse sin gspeert aber baut wird nit 
 
Dr Roche Durm wird hoch dr Campus wird lang 
Für d’Chemiewirtschaft e guete Fang 
s’Budget vom Staat isch glai und schmaal 
d’Regierieg spaart Gäld es isch e Qual 
Die Situation isch fascht so schlächt 
Wie s’Schwyzer WM-Penaltygfächt 
 
Dr Schorsch vom Haafebeggi Zwai 
Het gnueg vo dr Fasnacht äär blyybt dehai 
Für so e verdiente Fasnachtsmaa 
Muess es doch au e Dänggmool haa 
Unsere Vorschlag s’isch nit zum lache 
Mir dien us em Campus s’Schorschianum mache 
 
 
 


